
L’influenza (grippa russa) d’avon 130 onns 
 
Gasetta Romontscha, november 1889 
Quei ei il num dalla malsogna epidemica, ch’ei dapresentamein serasada 
rapidamein, en plirs marcaus dall’ Europa. 
Ses simtoms ein mal il tgau, struha, tuos e catars, ell’alterescha la gnarva 
e caschuna febra, ils reconvalescents ein consterni e spossai. 
Per ventira ha quella malsogna contagiusa negin prigulus caracter. 
Denter igl enorm diember da malsauns succeda ei darar in mortori. 
Ella vegn tut anetgamein, la febra e la vehementa tuos cuoza il bia circa 
15 dis, culla reconvalescenza va ei plaun vinavon. — Gl’emprem ha 
quella malsogna semussada a Petersburg l’entschatta november. Da ses 
950’000 habitonts ein la mesadad vegni malsauns e tuts ils spitals eran 
fulanai cun infectai. Ei era paucas famiglias che vevan, buca in ni plirs 
malsauns; bia fabricas ein stadas eri. Era Moscau ha giu 20’000 malsauns, 
ils miedis ed apotechers eran occupai di e notg.  
A Berlin dat ei era bia infectai da quella malsogna. En gronds negozis e 
fabricas ein la mesadad dil persunal malsauns e bia scolas han gia ussa 
stuiu entscheiver las vacanzas dallas fiastas da Nadal e Daniev.  
A Paris ei la malsogna rutt’ora gl’emprem el grondius magasin dil palaz 
Louvre, da 3000 emploiai ein tut anetgamein 400-500 vegni infectai da 
quella epidemia. Ei vegn raquintau, ch’ ei seigi stau arrivau leu ord igl 
Orient ina massa teppis, ch’ins ha schau sbatter ora e sin quei hagi quella 
grippa priu si’entschatta. Gl’ entir Paris plaid’ussa mo dall’influenza. 
Ventira, che l’exposiziun ei varghentada.  
Era a Vienna semuossa quella epidemia. 
Per la, scienza medicinala ei l’ influenza aunc in legn, cunzun concernent 
sia enorm leva e sperta propagaziun. 
Ina semiglionta epidemia ei serasada 1510 dall’insla Malta anora 
sull’entira Europa, 1580 ei quella vegnid’avon ella Asia, Europa ed 
Africa. 
El 17 e 18 avel tschentaner ei sepassau si in grond diember d’epidemias, 
cunzun ell’America ed Europa. Gl’onn 1831 ei l’influenza vegnida ord la 
Russia e silsuenter ei la colera rutt’ora, mo quellas duas epidamias 
stattan buc en relaziun ina cun l’autra. 
L’influenza semuossa principalmein gl’unviern e la primavera. Ils 
unviarns 1857 sin 1858 e 1874-1875 ei quella malsogna vegnid’ord 
l’America ed ei serasada sin ina gronda part dil mund. 
Tenor novas pli recentas ei quell’epidemia era rutta ora en Belgia, Italia e 
Spagna ed ha surpassau ils cunfins svizzers. A Le Locle, Neuchâtel, ein 
bia persunas malsaunas e las scolas depopuladas. 
 
En Tujetsch 
En Tujetsch fuva la media dils mortoris duront il 19avel tschentaner 11.5 
ad onn. Sis gadas ha il diember da mortoris vargau il diember da trenta, 
ils pli biars igl onn 1800 cun 38 e lu igl onn dalla fom, 1817, cun 35 



mortoris. 
Varga vegn mortoris enumereschan 21 onns dil 19avel e varga 25 
mortoris 6 onns da quei tschentaner. Igl onn dalla grippa russa ha il 
plevon nudau 25 mortoris. Las indicaziuns preciseschan buca 
exactamein il motiv dalla mort. En scadin cass ein quei onn morts diesch 
affons. 
 
Ella pressa 
La Gasetta Romontscha da 1890 rapporta duront ils emprems meins digl 
onn pliras gadas davart la grippa russa. 
 
- Sco ins legia va l’influenza vinavon en pliras tiaras e pren tscheu e leu 
in prigulus caracter per glieud che piteschan dil lom. In malcostas ha gia 
raffau naven plirs infectai dall’influenza. Tenor il Tagblatt eran sonda 
endamaun 27 persunas malsaunas mo el Welsch-Dörfli a Cuera. Els 
vevan mal las giugadiras e cramfs, pliravan dil freid e febra, vevan buc 
appetit, savevan buca durmir e sentevan ina generala fleivlezia. 
 
- Tier l’influenza ha ei en plirs loghens era dau cass da difteria e dalla 
scarlatina. A Lumbrein ha la davosa raffau naven 4 affons.  
 
- L’influenza vul aunc nuota schar suenter, mo para tuttina da buc esser 
tier nus aschi nauscha, sco en autras cuntradas. La scarlatina ha a 
Pasqual raffau naven in per affons ed a Sumvitg ei era vegniu avon 
mortoris tras difteria. 
 
- (Ord la Foppa) Il davos decenni dil tschentaner passau (18avel) ei staus 
marcaus tras stermentusas uiaras e miserias e stau ina greva torta 
tramessa dil Tutpussent, che ha purtau siu fretg. Il davos decenni dil 
present tschentaner para da medemamein entscheiver cun ina torta da 
Diu. Influenza dapertut e tscheu e leu la febra scarlatina cun difteria.  
Biars ein bravamein vegni luentai el contigius fiug dalla febra e bein 
enqual crest niev en santeri scrola il tgau dil losch terrester. Las ustrias 
ein perquei buca depopuladas, il cuntrari. Plitost il cuntrari, e quei ton 
pli, ch’ins leva far crer, ch’il vegnir ensemen bia glieud augmenti il 
serasar dalla malsogna. 
Dalla Russai arriva la nova che l’influenza seigi rutt’ora per la secunda 
gada e quei pli ferma e dolorusa. Sils cunfins dall’Europa smanatscha la 
colera ed ei quella era per nossa cuntrada muntagnarda buc aschi da 
temer, sche regia ell’Asia sper l’Europa la pestilenza ni la mort nera, che 
ha el 16 e 17avel tschentaner pliras gadas buca mo decimau, mobein 
quasi depopulau entirs vitgs da nossa patria. Denton viva solid ed en 
tema da Diu. Tgi che viva, vesa. 
 
Sur Nicolaus Valentin Berther da Mustér era quels onns plevon a Siat ed 
el noda igl onn 1890 en siu diari: 



Quest unviern ei stau ina malsogna ch’ins numnava l’influenza. Il 
november 1889 han las gasettas purtau che l’influenza seigi rutt’ora a 
Petersburg e schon in meins suenter ha ella surpassau ils cunfins 
svizzers. Ella ei seresada cun rapiditad sull’entira Europa e beingleiti era 
ell’America. Igl emprem tenevan ins quell’influenza, dalla quala ils biars 
havevan mai udiu enzatgei, per in ferm cunauras. Cura ch’ella ha aber 
entuorn Daniev entschiet a sepassar si en Surselva, ein ins vegni dad 
in’autra idea. Biars fagevan mo beffas culla nova malsogna e rievan mo 
ora quels ch’eran a mauns dad ella. Mo las beffas han gleiti calau si. Il 
diember dils mortoris ei en consequenza dalla influenza sedublegiaus 
ell’Europa e ton ei cert che bia mellis ein morts en consequenza da quella 
curiosa malsogna.  
Ella fageva buca tier tuts tuttina. Bunamein tuts aber, ni tuts havevan ina 
curiosa febra da freid, freidas e curiosas sferdurs mavan dil dies giu. 
Biars havevan dolurs en tut la membra, auters havevan mal mo il tgau, 
tuts aber vegnevan da quei stuorn e terribel fleivels. Tier auters passava 
ella si cun catar, fageva stretg ed ina terribla grevadetgna sil pèz, auters 
devan is terribel da costas. Survegnevan ei aber veramein malcostas 
vitier, sch’era ei negin remiedi pli, quels stuevan murir. La fleivlezia ha 
teniu tier biars bia jamnas. Ina part eran en pei en paucs dis, auters han 
stuiu star 15 dis e treis jamnas. Ils miedis havevan negins remiedis 
encunter il malemperneivel hosp. Jeu mez hai giu l’influenza il fevrer, 
hai giu mo mal il tgau ed ina terribla fleivlezia. Il mars ha ella lu fatg 
“sac und pack” ed ha bandunau nossa tiara. 
 

 
Diari da sur Berther 


